
Distintus konvidadus, señora no señor-sira hotu. Bondia no bemvindu 
mai abertura ba Diálogu kona-ba Marka iha Timor-Leste. Lori 
Estadus Unidus nia naran, ha’u hakarak agradese Asosiasaun 
Internasionál ba Marka tanba organiza ona eventu ne’e ne’ebé inklui 
ofisiál-sira husi Ministériu Justisa, Ministériu Finansas, Ministériu 
Agrikultura, no PNTL. Ha’u mós hakarak agradese ami-nia parseiru-
sira hotu husi setór privadu no públiku ba imi-nia apoiu kontínua ba 
propriedade intelektuál iha Timor-Leste.    
 
Tuir relatóriu 2017 (tinan rihun rua sanulu resin hitu) husi Komisaun 
Propriedade Intelektuál, besik biliaun $225 (dolar atus rua rua nulu 
resin lima) maka lakon iha Estadus Unidus nu’udar rezultadu ida husi 
merkadorias falsu-sira, pirataria, no naok segredus komérsius nian. 
Tanba sá maka ita-boot sira iha Timor-Leste tenke preokupa ho 
Amerikanu nia lakon-sira ne’e? Bem, indústria prinsipál sira balun 
ne’ebé sofre husi kompetisaun ho produtu falsu-sira prodús mós pesa-
sira aviaun nian, eletróniku, no farmaséutiku-sira. Ha’u lahatene kona-
ba imi, maibé ha’u lakohi semo ho aviaun ida ne’ebé uza pesa falsu 
sira.      
 
Maibé tanba sá mós maka Timor-Leste preokupa ho direitu-sira ba 
propriedade intelektuál (IPR)? Bainhira ita koalia kona-ba IPR, ema 
dala barak hanoin kona-ba indústria entertenimentu no produsaun 
filme ho osan-boot. Di’ak tebes ita iha ona Platinum Cineplex iha 
Timor Plaza ne’e. Maibé, se ema bele ilegalmente grava filme-sira ka 
sosa DVD falsu-sira, teatru filme karik sei taka tiha no traballadór-sira 
sei lakon sira-nia servisu. Ka oinsá kona-ba asesu ba aimoruk iha 
Timor-Leste? Sein protesaun ba propriedade intelektuál, ita dala ruma 
lahatene se produtu farmaséutiku-sira ne’ebé ita konsumu ne’e 
auténtiku dunik ka lae. Ne’e bele estraga sira ne’ebé ita hadomi tebe-
tebes.      
 
No tuir mai, iha mós impaktu ekonómiku ba nasaun ne’e. Se Timor-
Leste hatudu ninia kompromisu hodi proteje IPR, kompañia 
estranjeiru-sira sei hakarak mai investe iha Timor-Leste. Kompañia-
sira lakohi harii loja iha nasaun ida ne’ebé sira-nia propriedade 
intelektuál lahetan protesaun. Aleinde ne’e, valór sasán esportasaun-
sira husi produsaun intensivu bazeia ba propriedade intelektuál boot 
dala 3.5 (tolu pontu lima) liu fali sasán esportasaun-sira seluk. Se 
Timor-Leste sai líder ida iha protesaun ba IPR, nasaun ne’e sei 



benefisia husi kresimentu ekonómiku boot no servisu-sira ho saláriu 
ne’ebé aas liu tan. Importante atu tau iha hanoin mós katak tanba 
Timor-Leste ba oin atu tama iha ASEAN, nune’e nia tenke 
implementa polítika kona-ba IPR ne’ebé aliña ho nia viziñu-sira iha 
ASEAN. 
 
Ha’u hein katak diskusaun ne’ebé ita halo iha ne’e ba loron ohin sei 
kontinua ho ita-nia serbisu hamutuk hodi hametin protesaun direitu-
sira ba propriedade intelektuál iha Timor-Leste. Obrigada barak tanba 
mai ona iha forum ne’e. 
  
 

	  


